
Obadiah 1Obadyaah 1

1 Obadyaah ka darshan. Ham logon ne Yahowa ki or se samachaar suna hai, aur ek doot
anyajatiyon mein yah kahne ko bheja gaya hai:

2 Utho! Ham us se ladne ko uthein! Main tujhe jatiyon mein chhota kar doonga, tu bahut tuchchh
gina jayega.

3 He pahadon ki dararon mein basne vale, he oonche sthaan mein rahne vale, tere abhimaan ne
tujhe dhokha diya hai; tu man mein kahta hai,

4 Kaun mujhe bhoomi par utaar dega? Parantu chahe tu ukaab ki nai ooncha udta ho, varan
taragan ke beech apna ghonsla banaye ho, taubhi main tujhe vahan se neeche giraoonga,
Yahowa ki yahi vani hai.

5 Yadi chor-daku raat ko tere paas aate, (haay, tu kaise mita diya gaya hai!) to kya ve churaye hue
dhan se tript ho kar chale na jate? Aur yadi daakh ke todne vale tere paas aate, to kya ve kahi
kahi daakh na chhod jate?

6 Parantu aisaav ka dhan kaise khoj kar loota gaya hai, uska gupt dhan kaise pata laga lagakar
nikala gaya hai!

7 Jitnon ne tujh se vacha bandhi thi, un sabhon ne tujhe sivane tak dhakel diya hai; jo log tujh se
mel rakhte the, ve tujh ko dhokha dekar tujh par prabal hue hain; ve teri roti khate hain, ve tere
liye phanda lagate hain-- us mein kuchh samajh nahi hai.

8 Yahowa ki yah vani hai, kya main us samay edom mein se buddhimanon ko, aur aisaav ke pahaad
mein se chaturai ko naash na karoonga?

9 Aur he temaan, tere shoorveeron ka man kachcha na ho jayega, aur yon aisaav ke pahaad par ka
har ek puroosh ghaat ho kar naash ho jayega.

10 He aisaav, us upadrav ke karan jo tu ne apne bhai Yakub par kiya, tu lajja se dhampega; aur sada
ke liye naash ho jayega.

11 Jis din pardeshi log uski dhan sampatti chheen kar le gaye, aur birane logon ne uske phatkon se
ghus kar Yerushalem par chitthi dali, us din tu bhi un mein se ek tha.

12 Parantu tujhe uchit na tha ki tu apne bhai ke din mein, arthaat uski vipatti ke din mein uski or
dekhta rahta, aur Yahudiyon ke naash hone ke din un ke oopar aanand karta, aur un ke sankat
ke din bada bol bolta.

13 Tujhe uchit na tha ki meri praja ki vipatti ke din tu us ke phatak se ghusta, aur uski vipatti ke din
uski dhan sampatti par haath lagata.

14 Tujhe uchit na tha ki tirmuhane par uske bhagne valon ko maar dalne ke liye khada hota, aur
sankat ke din uske bache huon ko pakdata.



15 Kyonki sari anyajatiyon par Yahowa ke din ka aana nikat hai. Jaisa tu ne kiya hai, vaisa hi tujh se
bhi kiya jayega, tera vyavhaar lautkar tere hi sir par padega.

16 Jis prakaar tu ne mere pavitra parvat par piya, usi prakaar se sari anyajatiyan lagataar peeti
rahengi, varan ve sudak-sudakkar peeyengi, aur esi ho jayengi jaisi kabhi hui hi nahi.

17 Parantu us samay siyyon parvat par bache hue log rahenge, or vah pavitra sthaan thahrega; aur
Yakub ka gharana apne nij bhagon ka adhikari hoga.

18 Tab Yakub ka gharana aag, aur Yusuf ka gharana lau, aur aisaav ka gharana khoonti banega; aur
ve un mein aag laga kar un ko bhasm karenge, aur aisaav ke gharane ka koi na bachega; kyonki
Yahowa hi ne aisa kaha hai.

19 Dakkhin desh ke log aisaav ke pahaad ke adhikari ho jayenge, aur neeche ke desh ke log
palishtiyon ke adhikari honge; aur Yahudi, epraim aur samriya ke dihaat ko apne bhaag mein
kar lenge, aur binyameen gilaad ka adhikari hoga.

20 Israeliyon ke us dal mein se jo laag bandhuaai mein ja kar kananiyon ke beech sarpat tak rahte
hain, aur yarooshlemiyon mein se jo log bandhuaai mein ja kar saparad mein rahte hain, ve sab
dakkhin desh ke nagron ke adhikari ho jayenge.

21 Aur uddhaar karne vale aisaav ke pahaad ka nyaay karne ke liye siyyon parvat par chadh aayenge,
aur rajya Yahowa hi ka ho jayega.

